R  e  z  i m  e
      Sadržaj rada strukturiran je (uz uvod i zaključna razmatranja) u četiri glave. U prvoj glavi (Opće prilike u Bosni i Hercegovini za vrijeme austrougarske uprave 1878-1918.), u cilju što adekvatnijeg sagledavanja općih prilika 1878-1918. daje se osvrt na veliku istočnu krizu i austrougarsku okupaciju Bosne i Hercegovine, Zemaljsku vladu i austrougarske zakone u BiH, legislativu koju je austrougarska uprava zadržala i uređenje pravosuđa. Istraživanje šerijatskih sudova nerazlučno je od pitanja prava koja su primjenjivali, kao i njihove nadležnosti, stoga se u drugoj glavi (Šerijatsko pravo i nadležnost šerijatskih sudova) daje osvrt na nastanak i razvoj šerijatskog prava, izvore prava koje su primjenjivali šerijatski sudovi u BiH za vrijeme austrougarske uprave, vrste i nadležnosti šerijatskih sudova. U cilju da se odredi mjesto suda u strukturi kotarske administracije, i ustanovi  funkcionisanje suda, u trećoj glavi (Kotarski šerijatski sud u Tuzli 1882-1918.), razmatraju se pitanja koja se odnose na mjesto kotarskog šerijatskog suda u strukturi kotarske administracije, sudnicu i sudije. U četvrtoj glavi (Djelatnost Kotarskog šerijatskog suda u Tuzli), razmatra se djelatnost suda: bračno pravo, starateljstvo, nasljedno pravo, ostale djelatnosti suda, kao i djelatnost suda u vrijeme Prvog svjetskog rata. Na kraju rada data su zaključna razmatranja, bibliografija i prilozi.

